
Perzò mo me ne vengo adaso adaso

Stipame de ienestre na corona

Ca voglio tutto quanto nfi à lo naso

Nchireme de chell’acqua d’Alecona

Viata te se dintro de Parnaso

Me faie trasire co la cera bona,

Ca te mprommetto fare pe saluto

No pideto, no sauto, e no stornuto.



Haveva Renza n’anno e miezo mese

Fatte le iacovelle à Menechiello

Ma lo patrone ch’era Calaurese

Maie nce la voze dare à lo Zitiello.

Cecca che l’era mamma è chesto ntese

Le disse se non cagnie cellevriello

Faraggio che cha dinto chiù non trasa

Ma la faccio chiavare à n’autra casa.



Ca tu te la chiavaste sola sola

De dece anne à sta casa la maressa,

Che pareva na lecora ngaiola

E mo de le Vaiasse è la vavessa,

Ca n’ha quaranta la scura fegliola

E la gonnella ancora è chella stessa.

Quanto disse allecorda quarche cosa

Musa ca sta materia è precolosa.



Sappe dicere tanto ncrosione

Che fu contento de la mmaretare

E dezele tre onze lo patrone,

Perzò subeto fecero chiammare

Mineco ch’era à Zoccola guarzone

E bello ne la fecero portare

Che iero chiù contiente è conzolate

Che chillo che và nmiezo a li Confrate.

